
Батыс Қазақстан обылысы

Бөкей ордасы ауданы

                                               Жәңгір хан атындағы жалпы орта
 білім беретін мектебінің

                                               тарих пәнінің мұғалімі

Алмурзина Гулмира Жолдибаевна
"МАХАМБЕТ – ЕРЛІК ПЕН ЕЛДІКТІҢ ӨШПЕС РУХЫ"
Қай елдің, қай ұлттың болмасын өткен тарихы, тұрмыс-тіршілігі, ұлттық мұрасы болады. Әр халықтың өзіндік өткен тарихы, сол тарих деп аталатын өмір соқпағының әртүрлі кезеңдерінде халықтың игілігі үшін өмір сүрген тарихи тұлғалардың болатыны белгілі. Тарих тағылым үшін қажет, өйткені өткенін саралап, бүгінін бағамдай алмағанның ертеңін ардақ тұтары неғайбыл. Барымызды бағалап, жоғалғанымызды түгендеудің маңызы зор. Ата аманатындай қастерлі Бөкей Ордасы өңірінің сан ғасырлық тарихындағы қатпарлы құпияның бетін ашып, жабулы жұмбағын шешу біздің перзенттік борышымыз. 
Орда өлкесінің тарихы -  қалың. Ол  әсем де бай табиғатымен ғана ерекшеленбейді. Сонымен бірге, күллі Қазақстан халқына көрнекті мемлекеттік қайраткерлер, әскери қолбасшылар мен халық батырларын сыйлаған, «Өнер алды-қызыл тіл» иелері, ақын-жырауларын ардақ тұтып, бармағынан бал тамған күйшілер шыққан  өлке.
Бүгінде бүкіл халқымыздың мақтанышына айналған Құрманғазы мен Дина да, Исатай мен Махамбет те, өткен ғасырдың дарабоз ақыны Т.Жароков, бүгінгі дүлдүл ақындар Айбатыр, Ғайса-Ғали Сейтақтар және  сахна өнерінің хас шебері Хадиша Бөкеева да, партизан  Н.Байсейітова, ұшқыш-жауынгер  Хиуаз Доспанова апаларымыз да осы өлкенің түлектері. Қос ішекті домбыраға тіл бітірткен Құрманғазы, Дина, Дәулеткерей, Сейтектер, Кеңес Одағының Батырлары М.Мәметова, Т.Масин, А.Құсайынов, 24-Социалистік Еңбек Ерлері шыққан, мемлекет қайраткерлері, «Тұңғыш қазақ Президенті» С.Меңдешев, сондай-ақ Махамбет пен Бисеннен кейінгі белгілі қазақ ақыны, жерлесіміз Т.Жароков, кеңес өкіметін құру жолында еңбек сіңірген А.Оразбаева, Х.Чурин, қазақ генералдары Р.Құрманғалиев пен Ш.Жексенбаев, композиторлар Б.Жұманиязов, Ш.Қажығалиев пен М.Сағатов, академиктер З.Бияжов пен Ф.Мұхамбетқалиев, Ғ.Зарипов, Т.Махимовтер қазақ халқының тарихи-құнды мұрасы.  
Орданың тарихы тым тереңде жатыр. Бұл жерде халықтардың қалыптасуына, адамзаттың дамуына күрт әсер еткен оқиғалар да өткен. Өткенге көз жіберсек, Ордада қазақ пен орыстың тарихына қатысты көп оқиғалар болған. XVIII ғасырдың аяғы мен XIX ғасырдың басында Қазақстанның батыс өлкесінде қаулап бой көтерген қазақ зиялылары ұлттық мемлекет құруға әрекет жасаған. Солардың арасында Исатай мен Махамбет ұлт-азаттық көтерілісі.

Елінің еркіндігін көксеген бірегей тұлға, өр рухты ақын, дауылпаз күйші, ержүрек ерлігімен де күреске түскен  Махамбет Өтемісұлы Бөкей Ордасының Бекетай құмында (қазіргі Батыс Қазақстан облысына қарасты Жәнібек ауданында, Нарын құмында) 1803 жылы дүниеге келген. Бала кезінен Ұлы Далаға аты мәшһүр ақындар мен жыраулардың шығармаларына қанық болып өскен. Заманына сай мұсылманша сауатын ашып, орыс тілімен қатар татар және араб тілдерін меңгеріп алған.

Махамбеттанушылардың Халел Досмұхамедов, Қажым Жұмалиев, Берқайыр Аманшин, Қабиолла Садықов, Берік Қорқытов, Исатай Кенжалиев зерттеу еңбектеріне сүйене отырып Махамбеттің әкесі Өтеміс – беріштің 19 биінің бірі болған, сөзге шешен әрі батыл адам болған екен. Оның төрт әйелінен Тоқтамыс, Бекмұхамбет, Қожахмет, Махамбет, Ысмайыл, Досмайыл, Сүлеймен, Ыбырайым, Әйіп, Хасен атты 10 ұлы болыпты. 
Өтемістен туған он едік,
Онымыз атқа қонғанда,
Жер қайысқан қол едік, - деп ақынның өзі жырлағандай, Махамбеттің бауырларының көпшілігі кескілескен майданда немесе көтерілістен кейінгі қуғын-сүргінде қаза тапқан.
1824-1828 жылдары Орынбор қаласында Жәңгір ханның ұлы Зұлқарнайынның қасында болды. 1829 жылы Махамбет Ішкі Ордаға Жайықтан жасырын өтті деген айыппен ұсталып, Калмыков бекетіндегі абақтыға 2 жылдай қамалды. 1831 жылы түрмеден қашып шықты, бірақ артынша ақталды. 1834 жылы Исатай батырмен бірікті. Осы жылы маусымның 9-ында Жәңгір хан Махамбетті өз жағына тарту мақсатында старшын лауазымын ұсынды.
Жер мәселесі, жайылымның тарлығы, орыс империясының қазақ хандығын жою мақсатындағы іс-қимылдары, сондай-ақ Жәңгір ханның жерді туған-туыстарына бөліп беруі мен ел билігінде қайын атасы Қарауылқожаға үстемдік берген астамшылық әрекеттері көтерілістің тууына себепші болды. Қарауылқожа мен Исатай-Махамбет арасындағы тартыс өршіп, наразылық үлкен қозғалысқа айналды. Исатай атынан жазылған «Әй, Махамбет, жолдасым!» атты ақын толғауы, ондағы «Хан баласы жылады-ай, Жанымды қи деп сұрады-ай» деген жолдар хан ордасын қоршауға алған соғыс күндерінің шындығын сипаттайды. Осы жылдың қараша айында көтерілісшілер Бекетай құмында өздерінен күші әлдеқайда басым Гекке әскерімен соғысып, жеңіліс тапты. Бұл оқиғалар ақынның «Соғыс» жырында бейнеленсе, «Жабығу», «Ереулі атқа ер салмай» туындыларында жеңілістің күйзелісті күйі шертіледі.
1838 жылы шілденің 12-інде Ақбұлақ бойындағы шайқаста Исатай қазаға ұшырап, Махамбет Хиуа жақта 2 жылдай жасақ жинауға әрекет жасады. Бұл ниетінен нәтиже шықпаған соң Бөкей ордасына жасырын өтіп, ел ішін паналады. Ақын өміріндегі ауыр да сүргінді жылдар жалғасып, 1841 жылы наурыздың 4-інде белгісіз біреулердің көрсетуімен Тілеков деген қазақтың үйінде отырған жерінде қолға түсті. Орал әскерінің 40 адамнан құралған жасағы үй иесі мен Махамбетті тұтқындап, Калмыков бекетінде 2 апта түрмеде ұстады, кейін Орынборға айдады. Орынбор генерал-губернаторы Махамбет ісін әскери соттың қарауына тапсырды. Сот 1841 жылы шілденің 7-інде «бүліншілікке» тағы араласса, қатаң жазаланасың деген үкіммен тұтқыннан босатып, шекарадан өтпеуді қатаң ескертті. 
1841-1845 жылдар аралығындағы Махамбет өмірі туралы деректер тым аз. 1845 жылы ол баласы Нұрсұлтанды оқуға орналастырмақ ниетпен Орынборда болды. Шекарадан өтуіне байланысты генерал-губернатор істі қайта қозғаса, Кіші жүздің батыс бөлігінің әкімі Б.Айшуақов та ақынды қудалауын қоймады. Ол ақынның басына 1000 сом тігіп, оны ұстау үшін арнайы адамдардан құралған қарулы жасақ жіберді. Махамбет хорунжий Тұрымұлының қолынан қаза тапты.

Махамбет жастайынан ақындық өнерге кұмартып өсті. Асқан дарындылығына қалың жұртшылық бас иген. Махамбет тек от ауызды сөз шебері ретінде ғана ел кұрметіне бөленген жоқ, сонымен бірге, өзінің батырлығы, даналығы мен адамгершілігі арқасында да даңққа бөленді. Ол халық арасында болып жататын келеңсіз кұбылыстар мен келелі істерді өлеңдеріне арқау еткен.


Махамбет ақын – ұлт азаттығы үшін күрескер тарихи тұлға ретінде біздің Тәуелсіздігіміздің бастау көздерінің бірі ретінде саналады. Сондай қоғам қайраткерлігімен бірге, өзінің отты, жалынды өлеңдері арқылы бар өмірін туған халқының мұңын жоқтауға арнаған ардақты ақын. 
Оның бейнелі де жалынды негізінен Шалкиіз, Сыпыра, Доспамбет, Қазтуған сияқты батыр жыраулардың үлгісінде шығарылған көтеріліс туралы толғаулар. "Жәңгірге", "Баймағамбет сұлтанға" деген өлеңдерінде үстем тап өкілдерін бет-пердесін жырта шенесе, "Мұнар күн" өлеңінде ел басындағы ауыртпалықты күйзеле, ашына айтты. Исатай - ақынның көп өлендерінің басты қаһарманы. "Тайманның ұлы Исатай", "Исатай деген ағам бар", "Исатай сөзі", "Тарланым", т.б. өлеңдерінде Исатайдың адамгершілігі, азаматтығы, батырлығы, қайсарлығы сипатталады. Махамбет айтулы күйші, сазгер де болған. "Өкініш", "Қайран Нарын", “Жұмыр – Қылыш”, “Жауға шапқан”, “Исатайдың ақтабаны –ай”, “Қиыл қырғыны” және “Жайық ақсу”, “Өкініш”, “Шілтелі терезе”, “Жорық күйі” т.б. күйлері күйтабаққа жазылды. Махамбет өлеңдері 1908, 1912, 1925 жылдары Қазан, Орынбор, Ташкент қалаларында жарық көрді. Шығармалары 1939-89 жылдар арасында 8 рет жеке кітап болып шықты, оқулықтар мен жинақтарға енді. Оның өмірі мен шығармашылығы жөнінде Х.Досмұхамедов, М.Әуезов, Қ.Жұмалиев, З.Қабдолов, Х.Сүйішәлиев, С.Қирабаев, Ә.Дербісәлин, Р.Бердібаев, М.Мағауин т.б. ғалымдар мен қаламгерлер зерттеулер, мақалалар жазды, пікірлер айтты.
Бүгінгі жас ұрпаққа Махамбеттің ақындығын, батырлығын, күйшілігін айта отырып, оларды елін, Отанын сүюге және өлке тарихын, тарихи-мәдени, табиғи құндылықтарын айта  отырып, оқушының танымдық қызығушылығын оятуымыз керек. 

Өз еліміздің тарихын жете білу, онда өмір кешкен жайсаң азаматтар немесе ұл-қыздар жөнінде хабардар болу, оларды құрмет тұтып, қадірлей білу - үлкеннің де, кішінің  де борышы деп білемін. Қанша уақыт өзгеріп, қоғам жаңарғанымен, белгілі тұлғалардың есімдері мен еңбектері келер ұрпаққа үлгі болуы тиіс.

      Ауылымыздың тарихын, шежіресін, әсем табиғат байлығын жоғалтпай, мақтанышпен қамқорлыққа алуымыз қажет. Тарихты білу- ғанибет, оны сезіну- перзенттік парыз. Сол мәңгілік тарихқа куә болып қана қоймай, оны жасауға қатысу- ұлы бақыт.


Қорыта келе тарихты білу әр адамға қандай қажет болса, туған өлке тарихын білудің маңыздылығы одан кем емес. 
Махамбет ереуіл атқа ер салып, болашаққа бізбен беттеп бара жатқандай.

Махамбет зерттеулері  қазіргі таңда жан-жақты қаралып  жатыр. Әрине, нәтижесіз қалып жатқан жоқ. Қазіргі жаһанданған өмірде оның атымен аталатын Батыс Қазақстанда елді-мекен, мұражай, оқу орындар бар.  

Қазіргі тәуелсіз елімізге дәл Махамбеттей адал, шыншыл, елім деп еңірейтін, отансүйгіш азаматтар  қажет. Сондықтан Махамбеттің тарихын, жырларын оқу арқылы жас ұрпақтың бойына аталмыш қасиеттерді сіңіруіміз қажет.

